
Anno secundo gloriosissimi regis hilderici, nonas februarias kartagine in secretario basilicae sancti martyris agilei. 

 

Cum bonifatius episcopus ecclesiae carthaginensis cum coepiscopis suis diuersarum prouinciarum africanarum, quorum nomina suscriptiones ostendunt, consedisset, bonifatius episcopus dixit: dies mihi omni festiuitate iucundior plus de sacerdotum praesentia quam de sole resplendet.

 

Benedico dominum qui sinceritatem uestram meis litteris fecit tam faciliter oboedire, meis quoque conspectibus tam decentius apparere atque ad istius ecclesiae uenerabilem sedem iuxta priscam consuetudinem pro fide et utilitate ecclesiastica conuenire.

 

Nunc profectu reparatae libertatis innouata quodammodo uidetur creuisse laetitia, nunc diuinae misericordiae manifestata potentia, uellem cunctos adesse collegas, totius que africani concilii, sicut spiritaliter ita corporaliter interesse pontifices.

 

Verumtamen quia manu caritatis in praesentibus tenemus absentes, omnes simul iudicamus esse praesentes; - absit enim ut deesse aliquis aestimetur ubi ipse christus sacerdotum princeps non deesse cognoscitur qui duobus aut tribus in nomine suo congregatis propterea medium se fore promisit - ne in numero multitudinis statuenda putaretur inquisitio ueritatis.

 

Episcopi dixerunt: gaudes quidem, beatissime pater, et ueraciter gaudes, quia diuersarum prouintiarum concilia, sicut mos antiquus habuit, in conspectum uestrae beatitudinis unum facta concilium uides, sed audemus dicere: plus gaudemus, quibus restitutum caput et utilitatem contulit et decorem.

 

Diu tribulationum nebulis obscuratam lucem suam licet numquam perdiderit, palam tamen prodere timuit ecclesiasticam disciplinam nec transgredientium cohibere permittebatur excessus.

 

Benedictus dominus, qui beatitudinem tuam tandem aliquando in hac uenerabili sede consecrauit antistitem! habent nunc quem diligant boni, reuereantur mali, cui subditi atque subdendi discant cedere pertinaces.

 

Deus enim, qui erexit cornu salutis nobis in domo dauid, ipse te ad hanc gratiam praedestinauit, elegit, adsumpsit.

 

Imple, quaesumus, diligenter ministerii tui partes, ut ecclesiae africanae generalis utilitas sanctorum que canonum uigor iterum reflorescat et quod beatissimae memoriae aurelius, huius urbis antistes, instituit tua nunc beatitudo restituat: te enim dominus ei constituit successorem honoris, libertatis et pacis.

 

Iube proinde quod, loquente in corde paternitatis tuae sancto spiritu, peragendum cognoueris proponatur.

 

Bonifatius episcopus dixit: olim cupio, moris omnibus intermissis, de communi utilitate tractari, sed legitimae disputationis ordo flagitat ut consacerdotum me cum consedentium ante causam personae firmentur.

 

Epistula ergo quam beatissimo sancto fratri et consacerdoti meo seni missori, primati prouintiae numidiae, pro dirigendis legatis transmisimus, ab officio recitetur.

 

Redemptiolus notarius recitauit: beatissimo et honorabili sancto fratri et consacerdotali seni missori bonifatius.

 

Post grauissimae tribulationis iugem paene molestiam, quam communiter uniuersa prouintiae africanae tolerauit ecclesia, renouatae libertatis oportebat quietissimam custodire laetitiam, ne domesticis dissensionibus pax ex parte reddita turbaretur.

 

Sed quoniam, siue per apertas obpugnationes, siue per latentes insidias, semper tamen nitetur inimicus murum caritatis euellere, nolens inter domini sacerdotes ordinem qui seruandus est reseruari, multa sibi quosdam fratres usurpare potius quam uindicare uelle sentimus.

 

Quibus ita indiscreta praesumi uidetur aequalitas, ut priores se apud alios haberi uolentes, reuerentiam congruam suis dedignentur exhibere prioribus.

 

Occurrendum est, beatissime frater, tam superbae praesumptioni uiribus que omnibus insistendum donec ad humilitatis uiam, si redire sponte neglexerint, conpellantur.

 

Nisi enim fuerit, christo adiuuante, prouisum, profecto haec licentia euadet in aliquod magnum malum.

 

De fraterna igitur congregatione fratres consacerdotes que nostros, firmum tipassensem, marianum tuliensem et felicem zactarensem, kalendas februarias die, dignare dirigere; quorum sapientia spiritalis in communi disceptatione uigilanti nobis cum examinatione perpendat quanta sint quae in nostrae mediocritatis contumeliam fiunt, dum putatur leue esse si huic ecclesiae priuilegia olim debita denegentur.

 

Sanctitatis quippe uestrae propterea concupitam minime postulauimus mereri praesentiam quia, habita ratione temporis et aetatis, fatigationem tanti itineris difficilius posse suscipi cogitamus.

 

Tempus sane dominicae passionis, in qua ille qui sine peccato uixit inter aliena peccata sine peccato mortuus est propter nostra peccata, tertio kalendarum aprilium die, anniuersaria sollemnitate celebrandum, secundum priscam consuetudinem nuntiamus.

 

Praestet rerum omnium dominus ut, mortificatis uoluntatibus prauis, cum fraterna concordia tantae pietatis mysterium celebremus.

 

Decedentium uero ac succedentium sibi episcoporum matriculam, memores antiquae consuetudinis, nobis dirigi suademus, ut de multis prouinciis ad nos uenientes, praecipue hii qui se prioribus suis anteponere non dubitant, qualiter unusquisque eorum sedere debeat, sciamus.

 

Et subscriptio: opto te, frater, in domino beneualere et mei memorem esse semper.

 

Datum vi id. ianuarias, anno secundo.

 

Bonifatius episcopus dixit: tenor huius epistolae ecclesiasticis inhaereat monumentis.

 

Suadeo deinceps utrum fratres uenerabiles consacerdotes que mei, qui ex numidiae partibus aduenerunt, senis se cum missoris scripta detulerunt, dignentur edicere.

 

Florentianus episcopus ecclesiae vicopatensis, unus ex legatis concilii numidiae, dixit: tanta est beneuolentiae tuae et tam dulcis hilaritas tam que grauis auctoritas ut, domnum primatem nostrum nisi senectutis inbecillitas retardaret, ipse tuis aspectibus meruisset suam praesentiam exhibere.

 

Verumtamen quia salutari consilio omnibus consulens hanc ei facultatem donare dignatus es ut legationem tantummodo instructam dirigeret, cum epistulari conloquio paruitatem nostram cognoscitur transmisisse.

Quare poscimus ut epistulae seriem coram fratribus iubeas suscipi recitandam.

 

Bonifatius episcopus dixit: recitetur epistula beatissimi senis missoris, quae praesentium fratrum manibus relegenda nobis offertur.

 

Redemptiolus notarius recitauit: domino beatissimo et venerabili sancto fratri te consacerdoti bonifatio messor senex primae sedis nvmidiae.

 

Quod tui pontificatus statutum mihimet detulit epistularis adsertio fortioris laetitiae muneribus cumulatus, immensam altioris gratiae laudare non destiti bonitatem, sperans mei cordis interiora talibus semper uegetare conloquiis.

 

Repedantibus quoque calamis, reuerentiae uestrae persoluens omni genere salutationis officia, deum ac dominum nostrum precibus exoramus assiduis ut tui honoris censor eam dignitatem multo melius ubique faciat indiciis clarioribus promicare.

 

Proinde tuae sanctitatis dicta cum relegerem, primitus congratulari merui, ut ante fatus sum, nuntio sospitatis, dehinc nimiis dolorum maeroribus sauciatus sum quod fratres quosdam condidici - si tamen fratres debeant aut rebelles potius adpellari - calcatis canonum statutis, aliquanta in uestris nominis contumeliam contulisse et uelint suis se, quod numquam accidit, praeponere prioribus.

 

Quidem in hoc ammodum tuae mansuetudinis patientiam conlaudamus quod, incorruptae caritatis gratiam tenens, ista te passus es tolerare.

 

Nam cum nouerim multa sanctae carthaginensis ecclesiae priuilegio fuisse concessa, cur, prout qualitas exigebat cuiuspiam incurrentis, tuo de recenti minime arbitrio uindicasti?

 

sed quoniam clementialis pietas temetipsum cunctis benignum ostendit, ideo superborum horrendus error inualuit.

 

Tamen ne haec mala, dum non reciduntur, increscant et sit in postmodum ingens lucta certaminis, dum coeperit euincere temeritas, + adstruentes diuitus + contumacium conpetit iudicari.

 

Ob quam causam sanctos fratres consacerdotes que nostros firmum tipasensem, marianum tuliensem et felicem zactarensem a nobis dirigi praesumpsisti.

 

Et quoniam fratrem marianum illuc antea profectum fuisse conperimus, idcirco meliore prouisione eius loco sanctum fratrem nostrum coepiscopum que nostrum florentinianum direximus, ut numerus non minueret dilectorum.

 

Qui cum denominatis fratribus firmo et felice in uestrae sanctitatis adiutorio consistentes, quidquid pro disciplinis dominicae domus contuleris peragendum, studio implere sagaciori festinent.

 

Nam et uenerabilem fratrem consacerdotem que nostrum ianuarium, ordinatorem tuum, ibidem esse non ambigo; quem adfatibus litterariis adhortatus sum ut mea totius que concilii uice perfunctus, cum his fratribus quos transmittere non destiti, pro iustae partis utilitatibus inpiger esse non abnuat mediator.

 

Age ergo nunc, nostri decus honoris, ut ecclesiastici ordines erigantur qui uariis oppressionibus longa intercapedine temporum iacuerunt, et illos quod beatitudo uestra conspexerit antiquioris regulae lineas uelle obliquis mentibus diffugere, monitis salutaribus increpatos in rectam uiam studeas retorquere.

 

Limites namque, quos patres nostri sancti spiritus infusione repleti, pro communi negotio non sine laboris instantia confixerunt, ullis nemo audeat nouitatibus submouere.

 

Si uero quisquam insaniae stimulatus habenis hos arietare maluerit, nullatenus admittatur; et aut admonitus redeat, aut confusus sagacem sentiat disciplinam.

 

Tuis itaque priuilegiis uindica quod debetur et redde ceteris quod te debere non nescis.

 

Speramus enim in domino, a quo cuncta quae uidentur aduersa possunt pacatius explanari, quia molimine antiqui hostis infracto ecclesiam suam concordiae sagenis conclusam faciet pacificis uinculis conligari, ut triumphalis laetitiae motibus congaudentes, nostrum conlaudemus per omnia redemptorem.

 

Matriculam uero huius concilii, ne priscorum obliteretur auctoritas, demandaui.

 

Superest ut fides circa nos reseruetur arciuis atque subsequentum conciliorum superinpositione deposita, nobis debita prioratus reuerentia non negetur, quo uniuersa possint quae a patribus dudum canonibus indita sunt, firma stabilitate seruari.

 

Et subscriptio: ora pro nobis beatissime sancte frater.

 

Bonifatius episcopus dixit: lecta epistula gestis praesentibus adhaerebit.

 

Conlaudetur dominus in operibus suis, a quo ita sancto fratri et consacerdoti meo messori, primae sedis concilii numidiae, reuelata ueritas, inspirata caritas, quasi singula uerba dictauit, ut antiquam reuerentiam sanctae huic ecclesiae detulisset.

 

Vere modo apparuit quantum prosit in ecclesiasticis negotiis aetas omnis exacta.

 

Sic oportuit, sic decebat scribere eum, qui ad tanti concilii regimen meruit peruenire.

 

Sed iam quid etiam proconsularibus uel tripolitanis fratribus atque coepiscopis nostris scriptum fuerit relegatur.

 

Redemptiolus notarius recitauit: dilectissimis fratribvs et consacerdotibvs peregrino cvrvbitano, venerio carpitano, ivniano simminensi, marciano cvlvsitano, cresconio binensi et ceteris per tractvm proconsvlaris provintiae constitvtis, bonifativs episcopvs.

 

Honor huius ecclesiae, quem uolumus apud omnes incolumem permanere, sicut semper uobis quoque praestitit ornamentum, sic aduersus aliquorum temerarias adsumptiones uestrum flagitat ministerium.

 

Date operam, dilectissimi fratres, ut xviiii kl. februarias die, matris uestrae secretario praesentati generali festinetis esse tractatui, quidquid emendare uolumus pia nobis cum sollicitudine diligentius audituri; ut spiritu sancto cooperante nihil amplius relinquatur quod superbia sibi permittatur arrogare uel nos necesse sit sustinere.

Et suscriptio: opto uos fratres deo uiuatis mei memores.

 

Data iii kl. ianuarias anno secundo.

 

Similis tripolitanis episcopis.

 

Et post recitationem, ianuarius episcopus ecclesiae masculitanae, legatus concilii numidiae, dixit: admonitionem tuae sanctitatis lecta pagina publicauit.

 

Qua de re satis iusto congruit rationi que concordat ut in his condiscamus si hi qui commoniti sunt oboedientiam praebuerunt.

 

Vniuersi episcopi proconsularis qui praesentes fuerunt sed etiam vincentius gerbitanus et gaius tacapitanus prouintiae tripolitanae dixerunt: ad testimonium oboedientiae nostrae sufficit, quantum arbitramur, nostra praesentia.

 

Bonifatius episcopus dixit: gaudeo et congratulor, sicut dicit apostolus, in omnibus uobis, quorum corda possidens caritas generali fecit interesse conuentui.

 

Nam et sanctum fratrem et coepiscopum nostrum secundum, episcopum ecclesiae minensis concilii caesariensis, in communi conlatione nobis cum residere conspicimus, ut quamuis dura belli necessitas alios euocare prohibuerit, auctoritatem tamen sui concilii solus obtineat.

 

Fratrem uero coepiscopum que nostrum optatum sitifensem hic nobis cum fuisse nullus est qui ignoret; quem etsi reddidit praeceptio regalis absentem, confidimus tamen quia definitionibus nostris, cum cognouerit, praebebit adsensum.

 

Valde autem miror et adhuc incerta me cum suspicione perpendo cur frater consacerdos que noster liberatus quem scriptis semel et secundo destinatis ad hanc diem, quattuor aut ut multum quinque comitantibus fratribus, suaseramus occurrere, uel distulerit uel omnino uenire noluerit.

 

De quo qualis debeat ab hoc glorioso coetu aestimatio nunc haberi prosecutione uniuersorum desideramus audire.

 

Episcopi dixerunt: serua, beatissime pater, patientiam quam reseruauerunt semper huius sedis antistites.

 

Exspectetur adhuc, sicut prisca consuetudo demonstrat, memorati fratris aduentus; qui si etiam crastino minime cognoscitur suam exhibere praesentiam, de tantae inoboedientiae uitio erit cum tua beatitudine postmodum pertractandum.

 

Felix episcopus ecclesiae zactarensis, legatus concilii numidiae, dixit: innumeras deo domino gratiarum referimus actiones, quod concessa exoptati temporis libertate, te beatissime papa bonifati, post discrimina exitialia, quibus perstrictim episcopalis honor subiacebat arctatus, promotionibus sumis pertribuit huic sanctae sedi carthaginensis ecclesiae sacerdotem; cuius exercitationis instantia pontificalem numerum qui perierat renouaret et quidquid in ecclesiastici ordinis ministerio conlapsum fuerat repararet.

 

In hoc namque diuini muneris beneficio exultat caelum et totus triumphat orbis, quia per te christus sibi consecrauit antistites et ministros instituit.

 

Vniuersalis igitur concilii synodus habens iuris antiqui licentiam, me cum ceteris adesse censuisti; praecipue sacerdotum paruiiunior maioris imperio debitam monitus exhibui seruitutem et, retractatis circa me tuae honorificentiae priuilegiis, uiator praecucurri festinus, donec aulam diuini nominis, in qua infulatus sacerdos praesides et primus palmatus inradias, religiosa mente ingrediens, beatitudinis tuae fuissem conspectibus praestolatus.

 

Quamobrem extremus ego ipse in tanto subsistens gremio sanctitatis, precor tuae patientiae bonitatem, ut legum institutio paternarum, quam nouiter constat esse sancitam, inculcetur mentibus singulorum, ut et doctus seruet quod antea didicit et minus instructus discat scire quod nescit.

 

Tunc etenim tyronum proles spiritalibus doctrinis inbuta percrescet, dum ueternosi tramitis forma sub tanti coetus examine luciflua demonstrata ratione claruerit.

 

Tuae igitur beatitudinis innocuam expecto caritatem ut africanarum prouinciarum concilia, qualiter sint paternis institutionibus ordinata, his gestis apertius demonstretur et in propaculo quis post te sit alteris primus non differas sanctis interlocutionibus publicare, ut superbientis odiosa temeritas euicta dictis ueracibus conpescatur.

 

Iuniores maioribus deferenda obsequia praestent et intra sui ordinis metas disciplinae freno se cognoscant esse constrictos, ne ruinae foeditatibus canones obscurentur, dum minime quae in eis praecepta sunt reseruantur.

 

Bonifatius episcopus dixit: prosecutionem fratris coepiscopi mei felicis, legati concilii numidiae, diligenter aduerti; iusta eum postulare omnis me cum sine dubio fraternitas sentit.

 

Ordo ergo prouintiarum requisitus ex canonibus recitetur.

 

Agileius diaconus recitauit: gloriosissimo imperatore honorio avgvsto dvodecies consvle.

 

Kalendas madias.

 

Carthagine. In secretario basilicae favsti.

 

Cum aurelius episcopus in uniuersali consilio consedisset, adstantibus diaconis, placuit omnibus episcopis, quorum nomina et suscriptiones inditae sunt, in sancto synodo carthaginensis ecclesiae constitutis, inter alia quae gesta sunt: ne diutius uniuersi episcopi, qui ad concilium congregati sunt, tenerentur, ab uniuerso concilio iudices ternos de singulis prouinciis eligi.

 

Et electi sunt: de prouincia carthaginensi, vincentius, fortunatianus et clarus; de prouincia numidia, alypius, augustinus et restitutus; de prouincia byzacena, cum sancto sene donatiano primate, cresconius, iucundus et aemilianus; de mauritania sitifensi, seuerianus, asiaticus et donatus; de prouincia tripolitana, plautius qui ex more legatus unus est missus.

 

Qui omnes cum sancto sene aurelio uniuersa cognoscant, a quo petiuit uniuersum concilium ut cunctis siue gestis quae confecta iam sunt siue epistulis ipse subscribat.

 

Et post recitationem bonifatius episcopus dixit: ex paternis definitionibus euidenti ueritate colligimus proconsularem prouinciam numidiae, numidiam uero byzacenae uel ceteris antelatam.

 

Quisquis ergo perturbare statutum ordinem quandocumque temptauerit, honoris sui iudicabitur pati iacturam, sed quatenus nisi corde mundato difficilius ueritas inuenitur, fide autem corda mundantur, fidem primitus, quam fideliter praedicamus, fidelissima confessione pandamus.

Haec est autem uera et catholica fides, quam nicaeno concilio a trecentis xviii conuenientibus episcopi, sancto spiritu reuelante, conscriptam, per uniuersum mundum quacumque diffunditur, uniuersa suscipit ecclesia.

 

Haec, si placet huic sancto coetui, recitetur.

 

Episcopi dixerunt: placet, placet.

 

Agileius diaconus ex codice canonum recitauit: exemplvm concilii nicaeni de graeco in latinvm translati, qvod transmisit atticvs episcopvs ecclesiae constantinopolitanae per innocentivm presbytervm.

 

Credimus in unum deum patrem omnipotentem, omnium uisibilium necnon et inuisibilium creatorem.

 

Et in unum dominum iesum christum filium dei natum de patre unigenitum, hoc est de substantia patris, deum ex deo, lumen de lumine, deum uerum ex deo uero, natum, non creatum, unius substantiae cum patre, quod graeci dicunt homoousion, per quem omnia facta sunt siue quae in caelo sunt siue quae in terra; qui propter nos homines et propter nostram salutem descendit et incarnatus est; homo factus, passus est, resurrexit tertia die, ascendit in caelos, uenturus iudicare uiuos et mortuos.

 

Et in spiritum sanctum.

 

Eos etiam qui dicunt: erat quando non erat et priusquam nasceretur non erat et quia ex nullis extantibus factus uel ex alia substantia, dicentes mutabilem et conuertibilem filium dei, hos anathematizat catholica et apostolica ecclesia.

 

Cum que recitaret, bonifatius dixit: fides ex nicaeno concilio lecta actis indatur.

 

Superest ut hanc nos sequi subscriptionibus propriis ostendamus.

 

Ianuarius episcopus masculitanus, prouintiae numidiae, dixit: quamuis uniuersos de salute sua cogitantes fides quae nunc publice recitate personuit minime lateat, tamen quia propter nuper ordinatos etiam quae sunt nota salubriter intimantur, singulorum subscriptionibus eam roborari uestra beatitudo praecepit, non ut firmitatem modo, quam prouisione saluatoris ante multos annos accepit, accipiat, sed ut in eorum cordibus inhaereat quorum manibus quasi quoddam testimonii genus perenniter obseruanda susceperit.

 

Ab uniuersis episcopis dictum est: haec est fides quam didicimus et docemus; cui quisquis reluctauerit aut subscribere deuitauerit, ipse se catholicum negat.

 

Vnde iam pro beneuolentia animi tui ampliorem fiduciam gerentes beneficium nobis alterum praestari deposcimus: ecclesiasticas definitiones, quas instructioni nuper promotorum necessarias tua iudicat prouidentia, in communem notitiam debere perferri suggerimus.

 

Satis enim consequens est ut, qui rectae credulitatis regulam sumpsimus, disciplinae quoque ecclesiasticae instituta noscamus, ne a recta credulitate obseruatio inordinata discordet, cum oporteat fidem moribus decorari, nec sit quispiam religionis integerrimus praedicator, nisi mandatorum fuerit diligentissimus obseruator.

 

Bonifatius episcopus dixit: ad profectum pertinet scientiae semper quaerere augmenta doctrinae; merito, quoniam sanctissimae uoluntati respondere celeriter decet, proferantur ex scrinio huius ecclesiae antiquorum patrum uenerabilia constituta.

 

Recitetur quid uetustas obseruandum posteris dereliquerit; audiant, qui custodiunt, quod se custodisse gratulentur; audiant, qui transgrediuntur, quid de reliquo custodire dignentur.

 

Agileius diaconus ex libro canonum recitauit: nicaeno concilio, inter alia ad locvm: vt clerici de ciuitate ad ciuitatem non transeant.

 

Concilio grati episcopi, inter alia ad locvm: contra superbos et contumaces.

 

Elpidophorus episcopus cuiculitanus prouintiae numidiae dixit: statuat sanctitas uestra ut clerici, qui superbi uel contumaces sunt, coerceantur; qui minores maioribus inrogauerint iniurias, ut metum habeant disciplinae.

 

Gratus episcopus dixit: manifestum est illum non esse dei qui humilitatem mandat, sed diaboli qui superbiae inuentor et princeps est.

 

Vnde si quis tumidis uel contumeliosus extiterit in maiorem natu uel aliquam causam habuerit, a tribus episcopis uicinis, si diaconus est qui arguitur, si presbyter a quinque, si episcopus a duodecim consacerdotibus audiatur.

 

Vniuersi dixerunt: contundi debet contumacia et superbia in omnibus frangi; causae uero pro personis ab statuto numero audiantur.

 

Item recitauit ex libro canonum: temporibvs sancti avrelii concilio tertio.

 

Inter alia ad locvm.

 

Vt ante uiginti quinque annos aetatis nec clerici ordinentur nec uirgines consecrentur.

 

Eodem concilio.

 

Vt ordinatis episcopis et clericis prius conciliorum placita inculcentur.

 

Vbi svpra.

 

Vt per dies sollemnissimos paschae sacramentum catechumenis non inmutetur.

 

Vbi svpra.

Vt cadaueribus eucharistia non detur.

 

Vbi svpra.

 

Vt mortui non baptizentur.

 

Vbi svpra: vt episcopi et clerici, si apud iudices publicos non prouocati causas egerint, in criminali, honorem, in ciuili uero, rem quam euicerint, amittant.

 

Vbi svpra: vt gentilibus et haereticis filiae episcoporum et clericorum non nubant.

 

Vbi svpra: vt episcopi et clerici nisi catholicis res suas non dimittant.

 

Vbi svpra: vt episcopi et clerici non sint conductores priuatorum nec turpi lucro uictum quaerant.

 

Vbi svpra: vt nullus ordinetur, nisi suos omnes fecerit christianos catholicos.

 

Vbi svpra: vt nullus ordinetur, nisi probatus episcopi examine uel plebis testimonio.

 

Vbi svpra: vt nemo in precibus patrem pro filio uel filium pro patre nominet, sed ad patrem semper dirigatur intentio; et ipsae preces cum prudentioribus discutiantur.

 

Vbi svpra: vt nullus recipiat nisi quod commodauerit.

 

Vbi svpra: vt nihil in sacramentis offeratur nisi panis et uinum aquae mixtum.

 

Primitiae uero uel mel et lac, propriam precem habeant, nec amplius offeratur quam de uuis et frumentis.

 

(Vbi svpra): vt primae sedis episcopus non appelletur princeps uel summus sacerdos.

 

Vbi svpra: vt sacramenta excepta quinta feria paschae nisi <a> ieiunis non celebrentur.

 

(Vbi svpra): vt aegrotantes, si pro se respondere non possunt, cum uoluntatis eorum testimonium sui periculo proprio dixerint, baptizentur.

 

Vbi svpra: vt presbyter inconsulto episcopo uirgines non consignet et numquam chrisma conficiat.

 

Vbi svpra: vt clerici sine causa in aliena ciuitate non inmorentur.

 

Vbi svpra: vt nihil in ecclesia praeter canon<em> legatur et die sollemni martyrum passiones.

 

Vbi svpra: vt si quis episcopus rebellis forte fuerit, nec conuentus concilio uoluerit interesse, et dioceses amittat et propria.

 

Vbi svpra: vt nullus clericum alienum usurpet.

 

Vbi svpra: vt diocesis quae episcopum acceperit dioceses sibi alias non uindicet.

 

Concilio sexto.

 

Vt res ecclesiae nemo uendat.

 

Vbi svpra: ne relicta principali cathedra ad diocesim se conferat.

 

Vbi svpra: vt paruuli quotiens non inueniuntur testes qui eos baptizatos certissime sciant, absque ullo scrupulo baptizentur.

 

Vbi svpra: vt interuentores cathedras in eisdem plebibus non sedeant.

 

Vbi svpra: vt intra annum episcopum prouideant aut alius interuentor detur.

 

Vbi svpra: vt rebaptizati non ordinentur.

 

Vbi svpra: si heredes extraneos uel haereticos aut paganos consanguineos ecclesiae praetulerit, post mortem anathema sit, et eius nomen inter episcopos non recitetur, etiam si intestatus defecerit, quia factus episcopus rem propriam debuit ordinare.

Vbi svpra: vt nullus memoria martyrum acceptetur nisi ubi corpus aut reliquiae aut origo alicuius habitationis fideliter traditur.

 

Concilio septimo.

 

Vt quae in hipponiensi concilio <uel> carthagine statuta sunt etiam hoc concilio confirmentur.

 

Vbi svpra: vt nullus episcoporum se prioribus anteponat.

 

Concilio decimo.

 

Vt episcopi ad transmarina pergere non facile debeant.

 

Concilio vndecimo.

 

Vt preces altaris quae probatae fuerint in concilio ipsae ab omnibus episcopis dicantur.

 

Vbi svpra: vt quicumque ab imperatore cognitionem iudicis publicis et non episcopalem petierit honore priuetur.

 

Vbi svpra: qui in africa non communicat, si ausus fuerit in transmarinis, damnetur.

 

Concilio sextodecimo.

 

Ad transmarina qui putauerit appellandum a nullo intra africam in communione suscipiatur.

 

Concilio vicesimo.

 

Vt nullus ad romanam ecclesiam audeat appellare.

 

Quibus recitatis, episcopi dixerunt: quid generali definitione patres nostri constituerint diligenter aduertimus; huic etiam sanctae sedi quid speciali honorificentia detulerunt intimari palam omnibus poscimus, ut reuerentiam tantae urbis antistiti iure debitam, utrum cuncti uoluntaria deuotione persoluant an negantes conpelli deceat ad soluendum, necessaria inquisitione tractemus.

 

Nam profecto licet gratis paternitas tua fratres suos diligere dignetur, studio humilitatis delectetur se communem suis filiis exhibere, nobis tamen conuenit, quod antiquitas constituit, multo amplius et instantius exhibere.

 

Bonifatius episcopus dixit: deus occultorum cognitor et mentium testis, quantum circa singulos adfabiliter cupiam uiuere, solus agnoscit.

 

Sed quoniam priuilegia, propter huius ecclesiae dignitatem custodiendam, me necesse est, custodita pacis caritate, a consacerdotibus meis exigere, recitetur ex uolumine canonum quid ecclesia carthaginensis, quae est omnium in africanis regionibus prima, meruit.

 

Ex nicaeno concilio.

 

Inter alia ad locvm.

 

[Confirmationem eorum quae fiunt dandam uniuscuiusque suae prouintiae metropolitanae].

 

De praecipuis honoribus qui maiores ecclesias gubernantibus episcopi constituti sunt.

 

Antiqui mores obtineant, qui apud aegyptum sunt, ut alexandriae episcopo omnium habeat potestatem, quia et vrbis romae episcopo hoc solitum est.

 

Similiter autem et circa antiochiam et in ceteris prouinciis priuilegia seruentur ecclesiae.

 

Item recitauit: concilio sexto sancti avrelii.

 

Inter alia ad locvm.

 

Ab uniuersis episcopis dictum est: vt si quae litterae dictandae in concilio placuerint, uenerandus episcopus qui huic sedi praesidet, omnium nomine dictare et subscribere dignetur.

 

Item recitauit: inter alia ad locvm.

 

Concilio xi.

 

Placuit etiam petitum omnium episcoporum, ut epistolis omnibus de concilio dandis sanctitas uestra subscribat.

Item recitauit: ex concilio xviiii.

 

Inter alia ad locvm.

 

Placuit ut primates diuersarum prouinciarum nomina episcoporum siue decedentium siue in eorum locum succedentium ad ecclesiam carthaginensem mittant.

 

Item recitauit: concilio tertio.

 

Inter alia ad locvm.

 

Aurelius episcopus dixit: sermonem meum admittite, fratres.

 

Contingit nonnumquam ut postulentur ab ecclesiis quae praepositis egent, uel presbyteris uel episcopis, et tamen memor statutorum id sequor ut conueniam episcopum eius atque ei inculcem quod eius clericus a qualibet ecclesia postuletur.

 

Sed forte in hodiernum diem non reluctati sunt et nequando contingat ut reluctentur, cum fuerint a me in hac causa postulati, quem scitis multarum ecclesiarum et ordinandorum curam sustinere.

 

Iustum est ergo ut quemlibet consacerdotum conueniam cum duobus e consortio nostro uel tribus testibus.

 

Sin uero indeuotus extiterit, quid censet caritas uestra faciendum?

 

ego enim cunctarum ecclesiarum dignatione dei, ut scitis, fratres, sollicitudinem sustineo.

 

Numidius episcopus dixit: fuit semper haec licentia huic sedi ut unde uellet <et de> cuius nomine fuisset conuentus, pro desiderio cuiusquam ecclesiae ordinaret episcopos.

 

Epigonius episcopus dixit: bonitas sequestrat possibilitatem: minus enim praesumis, frater, cum te bonum et clementem omnibus reddis: habens enim hoc in arbitrio, sat est in omnia ut satisfiat personae uniuscuiusque episcopi in prima tantummodo conuentione, si autem quod licet huic sedi uindicandum sibi fuerit arbitratus: necesse habes tu omnes ecclesias suffulcire.

 

Vnde tibi non potestatem damus sed tuae adsignamus, ut liceat uoluntati et semper tenere quem uoles ut praepositos plebibus uel ecclesiis constituas qui postulati fuerint et unde uoles.

 

Postumianus episcopus dixit: deinde qui unum habuerit numquid debet illi unus ipse presbyter auferri?

 

aurelius episcopus dixit: sed episcopus unus esse potest per quem dignatione diuina presbyteri multi possint constitui; unus autem episcopus difficile inuenitur constituendus; quapropter si episcopatui necessarium quis habuerit presbyterum et unum, ut dixisti, frater, habuerit, etiam ipsum ad promotionem dare debebit.

 

Postumianus dixit: ergo si habet alius abundantes clericos, debet mihi alia plebs subuenire.

 

Aurelius episcopus dixit: sane, quomodo tu alteri ecclesiae subueneris, persuadebitur illi qui plures habet clericos ut unum tibi ordinandum largiatur.

 

Concilio hipponensi.

 

Caecilianus et theodorus episcopi inter alia dixerunt: hoc etiam rogamus sinceritatem uestram, ne ultro aliquis error oriatur in ciuitate sitifensi, deinceps de sede carthaginensis ecclesiae statutis diuersarum prouinciarum primae sedis episcopos litteris conueniri, ut sciant qua die sanctum pascha debeant celebrare - quo possint etiam et fratres nostri in mauritania caesariensi positi ex nobis similiter instrui - ut ab omnibus uno tenore dies paschae celebretur.

 

Legatione fungimur, salua sanctitate uestra, ore omnium loquimur, ne in aliqua culpa cum numidis inueniamur.

 

Aurelius episcopus dixit: sicut suggessit sanctitas uestra, si glorioso huic coetui placet, ab omnibus confirmetur.

 

Vniuersi episcopi dixerunt: omnibus placet ut a sede carthaginensi de die sancto paschae diuersarum prouinciarum primae sedis episcopi litteris informentur.

 

Item in eodem concilio.

 

Caecilianus et honoratus episcopi dixerunt: carthaginensem ecclesiam cognoscimus, fauente diuinitate, habere primae sedis episcopum omnium prouinciarum africanarum.

 

Hoc desideramus ut in prouincia nostra consequatur se ordo ut primae sedis episcopum habeamus specialiter de concilio electum, de quo necesse est eligatur.

 

Vnde profitemur in conscientiam ecclesiae carthaginensis perferre, quandocumque uoluerimus habere primae sedis episcopum, ita ut cum primae sedis episcopus de corpore recesserit, qui in eius locum succedet ad ecclesiam carthaginis mittat et eam instruat, ut fiat primae sedis episcopus; et si qua de eadem carthaginensi nuntianda sunt ad prouintiam mauritaniam, causa regulae et disciplinae, hoc profitemur episcopum sitifensem debere conuenire, per quem omnes episcopi in mauritania constituti possint informari.

 

Aurelius episcopus dixit: vt ecclesia carthaginensis de constituendis primis sedis episcopis consultetur, impedimento nulli esse posse me cum pariter cognoscit sanctitas uestra.

 

Nunc igitur ut mauritania habeat primae sedis episcopum, si placet, a nobis omnibus confirmetur.

 

Epigonius episcopus dixit: numidia consulatur, ut accipiat et prosecutionem legationis maurorum; quod ipsum, si placuerit, haereat.

Megalius episcopus dixit: ad conpendium uenit ista prouisio, ut et uoluntatibus satisfiat et se prouinciae teneant, responsuri tamen primae sedis episcopi cunctarum prouinciarum ad ecclesiam carthaginensem in quocumque usus exegerit.

 

Caecilianus et honoratus episcopi dixerunt: sanctitas tua prosecuta est ut omnium praesentium fratrum responsio teneatur; illud oramus ut, quod fauente deo inchoatum est, hoc ad finem deduci praecipias.

 

Ceterarum prouinciarum desideramus episcopos huic rei adsensum commodare.

 

Ab uniuersis episcopis dictum est: placet, placet, quod petierunt iustum est.

 

Concedatur ut singulae prouinciae habeant primae sedis episcopos.

 

Bona suggestio.

 

Omnibus placet sub eo tamen ut in quocumque usus exegerit, respondeatur ecclesiae carthaginensi a primae sedis episcopis, salua reuerentia eiusdem ecclesiae.

 

Quandocumque autem habere uoluerit quaecumque prouincia primae sedis episcopum, instruat primatum ecclesiae carthaginensis et sic, quod desiderat, faciat.

 

Et cum recitaret, episcopi dixerunt: ineffabiles gratias agimus deo, qui paternos sensus dono gratiae spiritalis inluminans, hanc in animo beatitudinis tuae sollicitudinem generauit, ut pro rudibus informandis uniuersas patrum definitiones in notitiam nostram iussisses.

 

Magna haec et uere multo tempore utilis futura prouisio, quam subscriptione singulorum confirmari cupientes manu propria nos consensisse profitemur.

 

Bonifatius episcopus dixit: quoniam diei pars maior exempta conspicitur, reliqua, si placet, in crastinum differantur, ut refectis corporibus ad discutiendas ceteras quaestiones uigor animi reparetur.

 

Nunc interim quidquid pro ecclesiarum generali utilitate recitatum est et memoriae singulorum diligenti inculcatione penitus commendatum, ad perennem firmitatem propria, sicut ipsi quoque postulastis, subscriptione firmemus.

 

Episcopi dixerunt: fiat, fiat.

 

Incipit dies secvnda.

 

Anno secvndo gloriosissimi regis hilderici die nona idvs febrvarias carthagine in secretario basilicae sancti martyris agilei.

 

Cum bonifatius episcopus ecclesiae carthaginensis cum <co>episcopis suis diuersarum prouinciarum africanarum, quorum nomina subscriptiones ostendunt, consedisset, adstantibus diaconis, bonifatius episcopus dixit: post hesterni diei disputationem, quae nos paene usque ad uesperum detenuit occupatos, quia iam nihil arbitror superesse quod de generali ecclesiarum utilitate tractemus, si qua sunt specialiter discutienda, singulorum suggestio manifestet, ne uel priuata commoditas uideatur omissa.

 

Gaudiosus diaconus regionis quintae dixit: petrus abbas, cum aliquantis senioribus monasterii sui pro foribus obseruans, rogat se tuae beatitudinis et sanctissimo coetus praesentari iudicio.

 

Bonifatius episcopus dixit: ingrediantur.

 

Quibus ingressis, bonifatius episcopus dixit: quae uos causa ad concilium conpulit conuenire?

 

petrus abbas cum praesentibus monachis fratribus suis dixit: offerimus libellum, cuius series recitata uim doloris nostri melius proloquetur.

 

Bonifatius episcopus dixit: susceptum quod ingreditur percurratur.

 

Et cum tradidisset, redemptiolus notarius recitauit: data a petro abbate et ab vniversa congregatione eivs.

 

Rogamus, beatissime et apostolica dignitate praedite, christi uenerande pontifex bonifati episcope, et omnes sancti sacerdotes qui nunc adesse uidemini, ut suggestionem nostram intente aduerti praecipias.

 

Diu ad strepitus publicos interrupta quiete peruenire noluimus, diu intra monasterii latebras solis fletibus occupari uoluimus et amica paenitentibus studuimus seruare silentia.

 

Vicit modo uerecundiam dolor ac priuata necessitas generale propositum conturbauit.

 

Ex quo enim desiderii paginam uoluntaria deuotione conscribentes, huic uenerabili sedi libertatem monasterii nostri commisimus uindicandam.

 

Noua subito, sanctissimi sacerdotes, aduersum nos exsurrexit tempestas inuidiae.

 

Sanctus quippe liberatus, episcopus primae sedis prouinciae bizacenae, congregationibus sacerdotum saepe collectis, in perniciem nostram multa et multipliciter machinatur, dum in nobis quasi quandam materiem suae adsumptionis inueniens, post audientiae praefixum diem, post pacificae disputationis facultatem datam atque concessam, monasterium nostrum graui excommunicatione percutere uoluisset.

 

Absit enim ut percussisse dicamus, scientes nos sub uestro uelamine constitutos nullis posse iaculis quorumlibet consiliorum penetrabiles deseri.

 

Succurrite igitur tandem aliquando et a nostris ceruicibus iugum, quod neque nobis neque patribus nostris quisquam superponere aliquando temptauit, excutite.

Nihil contra fidem neque contra bonos admisimus mores: quia, si discutiatur ratio, licet liberis quocumque uoluerint pertinere; si consideretur auctoritas, nulla aduersum nos antiquorum patrum definitio profertur; si quaerantur exempla, multos ante fecisse inreprehensibiliter docemus quidquid modo fecisse culpamur.

 

Ceterum, quod a proprio subdiacono monasterium, sicut audiuimus, dicunt esse fundatum, quid praeiudicat olim mortui persona uiuentibus?

 

quando, etiamsi condicionem clericatus alicui debuit, condicio cum persona defecit.

 

An fortasse dominus fuit aut sic congregationi fratrum praefuit ut aliquid sibi proprium uindicaret quem, coenobialis regulae non ignari, dispensationem tantummodo dicimus habuisse.

 

Nec ideo nos eum, quia subdiaconus, sed propterea quia monachus fuit, abbatem habuimus.

 

Vnde, etsi forsitan alicui episcopo aliquando subdiaconus, nobis tamen monachus fuit; nec nos heredes honoris ecclesiastici, quem eum habuisse nescimus, sed sanctissimae professionis extitimus.

 

Proinde lacrimabiliter obsecramus, nihil nouum fiat in nobis, quia nihil nouum factum docetur a nobis.

 

Illuc ne opprimeremur confugiuimus, ubi solent etiam clerici, si se opprimi uiderint, appellare.

 

Cur per dies singulos inauditis minis ab spiritali intentione deponimur?

 

cur ecclesiae simplex prohibetur accessus? cur etiam in ecclesiis positi inprudenter iubemur foras a sacerdotibus pelli?

 

cur etiam hospitalitas, quam semper exhibuimus, denegatur? timent salutare qui diligunt; mutos dei seruos uiator occurrit; benedictionem nobis transeuntibus nemo dare, nemo audet accipere.

 

Satisfiat tandem aliquando pietati; nos de conscientia nostra securitatem plenissimam gerimus; uos sciatis qualem de tribulationibus nostris rationem deo nostro reddatis, aut nos qualiter priori securitati confirmata nostra libertate restituatis; quam consecuti, deo et uestrae beatitudini uberes referamus gratias.

 

Et subscripserunt: ego petrus abbas hunc libellum nostrum subscripsi.

 

Ego fortunatus presbyter hunc libellum nostrum subscripsi.

 

Ego octauianus diaconus hunc libellum nostrum subscripsi ego felix diaconus hunc libellum nostrum subscripsi.

 

Ego renatus hunc libellum nostrum subscripsi.

 

Et ceteri.

 

Quo recitato bonifatius episcopus dixit: recitatum libellum acta suscipient.

 

Proinde cognouit sinceritas uestra fratrem consacerdotem que nostrum liberatum de leuissimis rebus graue iurgium suscitare, captata que unius iniustissime querellae occasione, priuilegia huius ecclesiae moliri subtrahere, dum procaci contentione turbans ordinem caritatis putat publicis contentionibus studendum, nec inuidiae flammam timens accendere aduersum seruos dei, quibus nihil est commune cum saeculo, congregationes pontificum, sicut pariter audiuimus, frequenter adducens, et cottidianis minis christi famulos inquietans, ut mutata uice, quos nec generalis ecclesiarum tribulatio molestauit, pax ecclesiastica uideatur adfligere.

 

Relegantur itaque singula quae in hoc negotio per alternas epistulas acta sunt, quo facilius uniuersa fraternitas, reuelante intrinsecus domino quid pacifice definire oporteat, cum auctoritate et ueritate disponat.

 

Ianuarius episcopus ecclesiae vegeselitanae, prouinciae numidiae, dixit: dolemus satis audientes quia reuerentiam sanctae huic sedi debitam frater consacerdos que noster liberatus audet in aliquo denegare.

 

Miramur quae sic tanta pernicies repente surrexerit, quae conpelleret monasteriorum turbari silentia.

 

Poscimus igitur ut secundum beatitudinis tuae praeceptum cuncta nobis legi censeas; quibus diligenter consideratis causa tanta iurgii penitus abscidatur et hoc omnes tuae gloriae exhibeamus, quod antiquitas praecessoribus tuis detulisse euidenter ostenditur.

 

Episcopi dixerunt: haec etiam nostra postulatio; fiat omnibus notum quicquid in hac causa dinoscitur gestum, ne remanere aliquid permittatur incertum.

 

Bonifatius episcopus dixit: fiat quod haec congregatio sacerdotum iustissime flagitat.

 

Proferantur ex archiuo huius ecclesiae scripta quae direximus et rescripta quae sumpsimus uel quaecumque ad praesentis negotii pertinent firmitatem.

 

Redemptiolus notarius ex uolumine chartarum recitauit: data a petro abbate et ab vniversa congregatione eivs.

 

Rogamus, domine beatissime et apostolica dignitate praedite, christi uenerande pontifex bonifati, nobis aurem placidam inclinare digneris.

 

Quoniam uos et in tribulationibus adiutores et in sollicitudinibus nostris consolatores nobis deus proposuit, ut non solum uestro suffragio in temptationibus adiuuemur, uerum etiam uestro consilio in quibusque dubiis confirmemur; propterea, tui apostolatus orationibus nos commendantes, poscimus ut nostrum monasterium facias tuae beatitudinis regimini subiacere.

 

In absentia enim sacerdotis carthaginensis ecclesiae de proximo bonifatium gratianensem sanctum episcopum primae sedis prouinciae byzacenae petiuimus ut quamdiu huic sanctae ecclesiae carthaginensi rectorem dominus concessisset, nobis qui diuina ministeria celebrarent ordinaret.

Quod et factum est; ita tamen ut, defuncto primate, non successor plebis illius aliquam in nobis haberet licentiam, sicut est moris in subditis.

 

Sed neque plebi nos uicinae aliquando subiecimus aut episcopis uicinis aut interuentori ecclesiae quae proxima est nobis; exspectantes, ut diximus, huius sanctae ecclesiae carthaginensis libertatem.

 

Nunc autem, quoniam diuina misericordia dignum te nobis donauit episcopum, supplices exoramus ut uota uel subscriptiones nostras suscipi iubeas atque congregationem nostram, sicut credimus et speramus, fouere et consolari digneris; ut tantae sedis, quae primatum totius africanae ecclesiae tenere cognoscitur, defensione muniti, creatori nostro et domino laudes debitas referamus.

 

Hunc enim libellum siue a me siue ab omni congregatione subscriptum reuerentiae tuae offerimus, petentes ut eum a nobis suscipi iubeas et cartis ecclesiae sociare, acturi deo et apostolatui tuo uberes gratias.

 

Et subscripserunt: ego petrus abbas huic libello nostro in omnibus quae superius continentur relegi, consensi et subscripsi.

 

Ego fortunatus presbyter monasterii huic libello nostro in omnibus quae superius continentur relegi, consensi et subscripsi et fratribus ad subscribendum tradidi.

 

Ego victor senior monasterii subscripsi.

 

Ego vincentius senior monasterii subscripsi.

 

Ego gentius senior monasterii subscripsi.

 

Item recitauit: domino sancto ac beatissimo nimivm qve svscipiendo merito venerabili fratri et consacerdoti bonefacio liberatvs cvm omnibvs sanctis fratribvs et consacerdotibvs meis qvi in ivncensi concilio adfvimvs in domino aeternam salvtem.

 

Veneranter excepi tuae sanctitatis epistulam, quae mihi eo gratior facta est quo uestrae praeferebat indicium sospitatis; quam necesse habui sancto concilio adlegare.

 

Ea uero quae merito maximianensium tua sanctitas scribere dignata est aduertimus.

 

Ideo que cum omnibus sanctis fratribus et consacerdotibus meis qui in sancta synodo iuncensi simul adfuimus debito salutans uenerationis obsequio nos que omnes tuae sanctae orationi commendans, insinuo famulis suis diuina misericordia instigante in omnibus pacem esse firmatam.

 

Quaeso autem ut quae a sanctis fratribus et coepiscopis nostris ponticano et restituto sanctitati tuae mandauimus adleganda et clementer audire et sapienter ordinare tua beatitudo dignetur.

 

Nouimus enim sapientiam tibi diuinitus infusam, qua praecipue hoc studeas ut nullus permittatur ecclesiasticorum canonum aliquatenus conuellere firmitatem, te que cunctis formam praebere uirtutum, ut terminos paternis definitionibus constitutos non neglegat seruare posteritas.

 

Et svbscriptio: orantem pro nobis beatitudinem tuam summa tueatur diuinitas.

 

Quod optamus.

 

Accepta idvs decembres, anno primo.

 

Post recitationem huius epistulae memorati episcopi uerbo quae mandati sunt dixerunt, idest de sasifensi plebe, vmbrianensi et villa minorensi; et ut vincentius episcopus giruitanus prouinciae tripolitanae plebes quas tamallumensibus inuasisse uidetur, admoneatur ut restituat; et ut in prooemio epistularum aliquid honorificentiae addatur; et de monasterio petri abbatis.

 

Ad quae omnia sic rescriptum est: seni liberato et ceteris qvi in concilio ivncensi adfvistis bonifativs.

 

Aduenientibus fratribus consacerdotibus que nostris ponticano et restituto optatam gratulationem suscepi, dum relecta pagina fraternitatis uestrae de pace et concordia eorum de quibus antehac scripsisse cognoscimur laetari promerui.

 

Proinde hisdem fratribus repedantibus necesse habui officiositatis meae paginam dare portandam, salutans plurimum et me cum adfectu sanctitatis uestrae orationibus commendans.

 

Creatorem nostrum et dominum deprecor ut haec legentes addatis precibus ut diebus nostris, sublatis his quae communes animos offendere possunt, quieta nobis omnia praestentur.

 

Illud autem, dilectissimi et desiderabiles sancti fratres, quod sinceritas uestra per memoratos <co>episcopos nostros uerbo mandare dignata est, fateor ualde mihi difficillimum.

 

Neque enim poterimus statuta mutare quae per tot sacerdotes instinctu diuino seruata noscuntur.

 

Si enim admiserimus ea quae antea constituta sunt in retractationem uocari, nihil in diuinis humanis que actibus, nihil in sacris publicis que rebus obtinere ullam poterunt habere firmitatem, dum post annorum spatia tamquam in emendationem patrum uelut instructior nostra uideatur mutare posteritas.

 

Sed potius exoremus ut, manentibus his quae cum omni adfectu a prioribus custodita sunt uel ex consuetudine descendunt, pius dominus quae pacis sunt uotis nostris et precibus concedere iubeat, sanctorum canonum seruantes.

 

Et quia constitutum est ut ab hac sancta carthagine sede diuersis prouinciis africanis petentibus paschae dies insinuatur, intimamus resurrectionis dominicae sacramentum septimo iduum aprilium die adfuturum fore; quam festiuitatem ut cum quiete domus dei celebrare mereamur, adsiduis precibus fraternitas tota et omnis anima christiana de domini clementia expetere non praetermittat.

 

Et svbscriptio: opto te, frater, in domino beneualere et mei memor<em> esse.

 

Data die xvii kalendas ianvarias anno primo.

Item recitauit: quae autem per memoratos episcopos remandata sunt sequentia monstrant.

 

Ad ea quae sanctum concilium byzacenae prouinciae per fratres nostros uerbo decuit respondere idest de sasifensi plebe, vmbrianensi et villaminorensi, quia sunt documenta quid in tempore fuerit gestum, atque reseruatis his quae canonum iudicia continent, tempore quo oportet necesse est ostendantur.

 

De locis autem de quibus frater noster vincentius giruitanus prouintiae tripolitanae inpetitur, dum ad petitum eorum qui aduersus eum agunt nobis a memorato concilio fuerit rescriptum, necesse est ut illa ordinentur quae patrum nostrorum constitutio terminauit.

 

De prooemio autem mutando, illa nos posse facere profitemur, quae a nobis directis litteris intimata sunt.

 

De monasterio autem petri abbatis iuste nos fecisse, ut a nobis ordinatio fieret, ipsa res quae prolata est in medium, praesentibus sanctis fratribus nostris diuersarum prouinciarum, ostendit, ut etiam fratres nostri qui directi sunt audierunt et proprio ore sensum fratrum nostrorum instruere possunt.

 

Item recitauit: datvm a petro abbate et ab vniversa congregatione eivs.

 

Rogamus, beatissime et apostolica dignitate praedite christi uenerande pontifex bonifati episcope, ut suggestionem nostram intente aduertere iubeas.

 

Perlatum est ad nos quod sanctus liberatus episcopus primae sedis byzacenae beatitudini uestrae de nomine nostro querellam mouisse uideatur et satis mirati sumus eius sanctitatis prudentiam de nobis qui, contemptis facultatibus nostris, ut a conditione liberi efficeremur, deo nostro seruire decreuimus, mentionem facere iuberet diceret que quod conditione byzacenae prouintiae teneamur obstricti, cum constet nos de diuersis locis africanis uel de transmarinis ad hunc nos locum in quo esse uidemur congregatos fuisse et numquam alicui obnoxios fecisse.

 

Et cum in libertate(m) uocati sumus, sicut apostolus ait, cur de nobis qui ad deum fletibus et orationibus exclamamus causatio fuerit facta ignoramus: monasterium enim, in quo domino protegente esse uidemur, sumptu patrum, parentum nostrorum uel aliorum religiosorum fundatum esse firmamus, a sancto reparato episcopo puppianensi prouintiae proconsularis dedicatum esse non silemus.

 

Et quousque proprium episcopum, concedente domino, haec sancta ecclesia carthaginensis haberet sustinuimus, a quo non solum nos uerum etiam et omnes in africa constitui fomenta cotidie accipimus; ad quam salua libertate arbitrii nostri, quam semper deo protegente habemus defendendam, confugium fecimus, desiderium nostrum propriis subscriptionibus roborauimus.

 

Ideo que humiles supplicamus ut inanes querellas beatitudo uestra repellere dignetur et currente iustitia in qua uestra semper deget beatitudo, a iugo nos clericorum, quod neque nobis neque patribus nostris quisquam superponere aliquando temptauit, eruere digneris.

 

Nam docemus monasterium de praecisu quod in medio plebium leptiminensis ecclesiae ponitur, praetermisso eodem episcopo uicino, vicoateriensis ecclesiae episcopi consolationem habere qui in longinquo positus est; et baccense monasterium, quod maximianensi ecclesiae uicinum est, ad consolationem primatus byzacenae prouintiae se conferre; nam et de adrumetino monasterio nullomodo silere possumus, qui praetermisso eiusdem ciuitatis episcopo de transmarinis partibus sibi semper presbyteros ordinauerunt, idest valentinum, epiphanium, victorianum et paulum.

 

Et cum sibi diuersa monasteria, ut ostenderent libertatem suam, unicuique prout uisum est, a diuersis episcopis consolationem quaesierunt, quomodo nobis denegari potuit qui de hac sede sancta carthaginensis ecclesiae, quae primatum totius africanarum ecclesiarum habere uidetur, auxilium quaesiuimus?

 

ob hoc obsecramus iterum que supplices poscimus ut desiderium nostrum nullius suggestione perturbari permittatur, ut possimus, auxilio huius sanctae ecclesiae muniti, in congregatione qua sumus cum quiete manere.

 

Extant enim uenerabilium sanctorum patrum dicta libertatem monasteriorum defendentium; quae, si uestra iusserit recensere beatitudo, prae manibus habentur: ex quorum lectione cognoscant hii qui de nomine nostro apud beatitudinem uestram talem uidentur facere inuidiam quae congregationibus monachorum fuerint a domino concessa.

 

Acturi domino et uestrae sanctitati maximas gratias.

 

Et subscripserunt: ego petrus abbas hunc libellum nostrum subscripsi.

 

Ego fortunatus presbyter hunc libellum nostrum subscripsi.

 

Ego octauianus diaconus hunc libellum nostrum subscripsi.

 

Ego felix hunc libellum nostrum subscripsi.

 

Ego renatus hunc libellum nostrum subscripsi.

 

Et ceteri.

 

Sancti avgvstini de moribvs clericorvm in secvndo libro ad locvm.

 

Vobis dico qui forte nescitis, nam uestri plurimi sciunt: presbyterum leporium, quamuis saeculi natalibus clarum et apud suos honestissimo loco natum, tamen iam deo seruientem, cunctis quae habebat relictis, inopem suscepi; non quia nihil habuit sed quia iam fecerat quod ista lectio persuadet.

 

Hic non fecit sed nos scimus et ubi fecit.

 

Vnitas christi est, ecclesia una est; ubicumque fit opus bonum, pertinet et ad nos si congaudeamus.

 

Hortus est unus, nostis; ibi monasterium constituit, quia et ipsi deo seruiunt.

 

Ille hortus ad ecclesiam non pertinet, sed nec ad ipsum.

 

Et ad quem? dixerit aliquis.

 

Ad illud quod ibi est monasterium.

Sed quod uerum est, usque ad hoc tempus curam pro illis ita gerebat ut sumpticolos quibus sustentabantur apud se haberet et ipse ut uidebatur inpenderet.

 

Sed ne propter hoc daretur hominibus suspiciones suas rudentibus et uentrem non inplentibus hoc placuit et mihi et ipsi ut sic se illi transigant quasi iste iam de saeculo exiret.

 

Numquid enim, cum obierit ipse, illis dispensaturus est aliquid?

 

melius est ut uideat illos bene conuersantes, regente deo in disciplina christi sic uiuentes, ut de illis tantummodo gaudeat, non de eorum necessitatibus occupetur.

 

Item in libro secvndo de moribvs clericorvm.

 

Locus etiam ipse ubi monasterium constitutum est a memorato honorabili filio meo eleusinio ipsi presbytero barnabae donatus est.

 

Antequam ordinaretur presbyter, in ipso loco monasterium instituit; sed tamen, quia nomine ipsius donatus erat locus, mutauit instrumenta, ut nomine monasterii possideatur.

 

Et alia exemplaria avctoritatis sancti bonifati episcopi primatis provinciae byzacenae.

 

Dilectissimis atque in christi gratia nominandis filiabus meis uniuersis dei ancillis monasterii bagaualianensis bonifatius primae sedis episcopus in domino salutem.

 

Vestrae sanctimoniae libellum recipiens dum intente percurrerem, attentius abscultaui quid in se contineret.

 

Quapropter reciprocum praemittens saluationis obsequium insinuo semper seruorum dei uel ancillarum monasteria liberum habere arbitrium a conditione omnium clericorum.

 

Quorum priscorum patrum sequentes ritum etiam uestrum monasterium hoc habere et in uobis manere usque in aeuum.

 

Vnde per hanc uos auctoritatem duximus conmonendas ut licentiam habeatis unde uolueritis spiritalem sumere cibum, liberam in omnibus facultatem habentes.

 

Si quis autem contra hoc salubre uenire uoluerit praeceptum, rigorem illico sentiet ecclesiasticum.

 

Ergo, ut superius conexuimus, hanc uobis adtribuimus licentiam, ut quem uelitis uobis conrogetis presbyterum, qui uobis in monasterio peragat sacrosancta et illa quae ad normam pertinet unitatis celebranda, usque in perpetuum.

 

Et si quis presbyterorum ibidem in monasterio diuina celebrauerit mysteria, ipsius primatis altario domini recenseatur, ut iurgiorum semina in omnibus careant.

 

Et svbscriptio: deus uos in timore suo conseruet, quod oramus.

 

Datvm svb die kalendas madias anno xxi gloriosissimi regis thrasamvndi.

